
Brahmana Kritam 05 Shiva Stotram

બ્રહ્મણા કૃતં ૫ શિવસ્તોત્રમ્

બ્રહ્મોવાચ ।
પુરાણૈઃ સામસઙ્ગીતૈઃ  પુણ્યાખ્યૈર્ગુહ્યનામભિઃ ।
અજસ્ત્વમજરો દેવઃ સ્રષ્ટા વિભુઃ પરાપરમ્॥ ૩૯॥
પ્રધાનં પુરુષો યસ્ત્વં બ્રહ્મ ધ્યેયં તદક્ષરમ્ ।
અમૃતં પરમાત્મા ચ ઈશ્વરઃ કારણં મહત્॥ ૪૦॥
બ્રહ્મસૃક્ પ્રકૃતેઃ સ્રષ્ટા સર્વકૃત્પ્રકૃતેઃ  પરઃ ।
ઇયઞ્ચ પ્રકૃતિર્દેવી  સદા તે સૃષ્ટિકારણમ્॥ ૪૧॥
પત્નીરૂપં સમાસ્થાય જગત્કારણમાગતા ।
નમસ્તુભ્યં મહાદેવ દેવ્યા વૈ સહિતાય ચ॥ ૪૨॥
પ્રસાદાત્તવ દેવેશ નિયોગાચ્ચ મયા પ્રજાઃ ।
દેવાદ્યાસ્તુ ઇમાઃ સૃષ્ટા મૂઢાસ્ત્વદ્યોગમાયયા॥ ૪૩॥
કુરુ પ્રસાદમેતેષાં યથાપૂર્વં ભવન્ત્વિમે ।
તત એવમહં વિપ્રા વિજ્ઞાપ્ય પરમેશ્વરમ્॥ ૪૪॥
સ્તમ્ભિતાન્ સર્વદેવાંસ્તાનિદં ચાહં તદોક્તવાન્ ।
મૂઢાશ્ચ દેવતાઃ સર્વા નૈનં બુધ્યત શઙ્કરમ્॥ ૪૫॥
ગચ્છધ્વં શરણં શીઘ્રમેનમેવ મહેશ્વરમ્ ।
સાર્ધં મયૈવ દેવેશં પરમાત્માનમવ્યયમ્॥ ૪૬॥
તતસ્તે સ્તમ્ભિતાઃ સર્વે તથૈવ ત્રિદિવૌકસઃ ।
પ્રણેમુર્મનસા સર્વં ભાવશુદ્ધેન ચેતસા॥ ૪૭॥
અથ તેષાં પ્રસન્નોઽભૂદ્દેવદેવો મહેશ્વરઃ ।
યથાપૂર્વં ચકારાઽઽશુ દેવતાનાં તનુસ્તદા॥ ૪૮॥
ઇતિ બ્રહ્મપુરાણે ષટ્ત્રિંશાધ્યાયાન્તર્ગતં  

બ્રહ્મણા કૃતં ૫ શિવસ્તોત્રમ્

બ્રહ્મણા કૃતં શિવસ્તોત્રં સમાપ્તમ્ ।
બ્રહ્મપુરાણ । અધ્યાય ૩૬/૩૯-૪૩૭॥

